
Elke saak het sy tyd soos God dit bepaal het.
Maandag 17 Oktober 2022

Lees:  Prediker 3:1-17 “God het elke ding gemaak dat dit pas in 'n bepaalde tyd, maar Hy het
ook aan die mens 'n besef gegee van die onbepaalde tyd.
Tog kan die mens die werk van God van begin tot einde nie begryp nie.”

Die Skrywer van die boek prediker, het oor baie lewensvrae geworstel.   Daarom begin Pred
3 met hierdie wonderlike nadenke en besinning:   “Elke ding het sy vaste tyd, elke ding in hierdie
wêreld het sy tyd:  ‘n tyd om te sterwe, ‘n tyd om te plant, ‘n tyd om plante uit te trek, ‘n tyd om
‘n lewe te neem, ‘n tyd om ‘n lewe te red, ens.”

"Die Boek Prediker vra dat jy met 'n wedergebore hart en verstand  na die dinge kyk en
God se  soewereiniteit en beslissingreg oor  alles erken.  Anders bly die  dinge  rondom jou in
werklikheid vir  jou 'n geslote boek, en God  se wet met die mens bly vir jou 'n  frustrerende
raaisel."   (Helberg. 1982:58/9)

Pred 3:11 '83   "God het elke ding gemaak dat dit pas in 'n bepaalde tyd…
maar Hy het ook aan die mens 'n besef gegee van die onbepaalde tyd.
Tog kan die mens die werk van God van begin tot einde nie begryp nie.”

Met hierdie hebreeuse woord “Olam”, wat vertaal word met eeu of bepaalde tyd of onbepaalde
tyd wil die Prediker iets sê oor die bestendigheid van God se verbondstrou.

Hierdie woord, eeu (olam), is baie moeilik om te vertaal uit die Hebreeuse taal.
Dit kan op verskillende maniere vertaal of verklaar word:
- God het die eeu in die mens se hart geplaas.
- God het ewigheid in die mens se hart geplaas.
- God het die wêreld in die mens se hart geplaas.
- God het onbekendheid in die mens se hart geplaas.
- God het donkerheid in die mens se hart geplaas.
- God het die geheelheid in die mens se hart geplaas.
- God het die kennis/verstaansvermoë in die mens se hart geplaas|.
Vers 11 en 14 moet saam gelees word om hierdie konteks van Tyd te verstaan waarvan die
Prediker praat.

"Want wat God doen is blywend."
- Alles wat God doen staan vir ewig vas.
- Dit is so bepaal in sy raadsplan.”  Vgl. Ps 33:6 berymd.

*    God is 'n EWIGE God. (Ps 90:2)
*    God se Verbond staan vir EWIG. (Gen 9:16; Ps 111:5)

Die Mens begryp VASTE TYE. Die Here het aan die mens 'n besef gegee van sake op aarde
wat 'n bepaalde tydsverloop het.   So weet elke mens dat daar 'n tyd is om gebore te word en 'n
tyd om te sterf.   Dit is seker dié  één saak wat almal die beste besef en dit is die tyd van sterwe.
So daar is bepaalde tye.   Die mens besef dat God in beheer is.



Die Mens besef ONBEPAALDE TYE. "Die mens het egter ook 'n besef ontvang van dit wat
nie binne 'n bepaalde tyds-dimensie val nie.  Anders gestel, die mens besef   daar is dinge wat die
gewone tydsordening te bowe gaan. Daarom vertaal die nuwe Afrikaanse vertaling:  "Hy het aan
die mens 'n   besef gegee van die onbepaalde tyd". (Helberg.  1986:62)

So lees ons in die Bybel van Jesus Christus se koms wat voorspel is en wie op God se tyd gebore
is.    Die skepping wag ook nou met reikhalsende verlange na die wederkoms.   En wanneer die
wederkoms sal wees, die tyd, weet net die Vader wat in die hemele is.   Ons weet die uur is naby,
maar presies wanneer hierdie uur daar is, dit weet ons nie.   Mark 13:32

God bepaal die tyd en tye.    God bepaal die TYD, die VASTE TYE wat ons verstaan, sowel as
die ONBEPAALDE TYD wat ons nie altyd kan verstaan en verklaar nie.

Daar is GEEN TOEVALLIGE GEBEURE nie. Ons sê so dikwels, toevallig het dit of dat
gebeur.   Maar dit is nie werklik so nie.   Daar is nie so 'n ding soos toevallig nie.  Sê die Skrif
nie baie duidelik aan ons dat selfs die hare op ons kop getel is nie? (Matt 10:30)
God het 'n bepaalde tyd vir alles.  God se Raadsplan staan vas.

Tog kan 'n mens nie alles begryp nie Die mens het net 'n besef van God se Raadsplan.
Ons besef dat God met alles 'n doel het en dat alles met 'n doel gebeur binne die Raadsplan van
God.   MAAR...  ons kan dit alles nooit werklik begryp en ten volle besef nie!

● Ons weet dat God se Raadsplan bestaan! (Ps 33:11 Spr 19:21 Heb 6:17)
● Hoe dit inmekaarsteek en gebeur, dit kan ons nie begryp nie.
● Dit gaan ons begrip te bowe.

Alle gebeurtenisse het 'n doel. God bepaal alle gebeure in ons lewens.   Daar is geen toevallige
gebeurtenisse nie.   Alle gebeure het 'n vaste tyd.    Ons begryp dit nie altyd nie maar God se
Raadsplan staan vas.

My tye is in U hand!

